
உடனே நிறுத்த முடியாமை அதற்கு ஒரு பெருங்குறையா கும். நீண்ட நாள் போரை நடக்கவிட்டுப் பின்னரே நிறுத்த முடிகிறது. சில போர் நிறுத்தங்கள், காக்கை அமர்வதற்கும் பனம்பழம் விழத் தொடங்குவதற்கும் சரி யாயிருந்தது என்றாற்போல, பகை நாடுகள் தாமாகப் போரை நிறுத்துவதற்கும் ஐ.நா. முயற்சி தொடங்குவதற் கும் சரியாயிருந்தது என்ற மாதிரியில் உள்ளன. சிலபோர் களை இறுதிவரையும் ஐ.நா. வால் நிறுத்த முடியவில்லை. இப்போது-அதாவது - 1980-81ஆம் ஆண்டுக்காலத்தில் தொடங்கி நிகழ்ந்து கொண்டிருக்கும் ஈரான்-ஈராக் போரை இன்னமும் (1986) ஐ.நா. நிறுத்தவில்லை; நிறுத்த முடியவில்லை என்று கூடச் சொல்லலாம். இந்தப் பெருங் குறைக்கு உரிய காரணத்தை ஆராய்ந்து, இனி இந்தக் குறைக்கு இடம் இல்லாதவாறு செயல்படவேண்டும்.

விலக்கு உரிமை:

உலகில் இருநாடுகட்கிடையே போர் நிகழ்வது இயற் கையே! சில போர்கள் வல்லரசுகளால் தூண்டிவிடப்படுவ தாகச் சொல்லப்படுவது உண்மையா யிருக்குமா? இரு நாடுகட்கிடையே இயற்கையாகப் போர் நிகழினும், போரிட்டுக் கொள்ளும் இரண்டு ஆட்டுக்கிடாய்கட்கு நடுவே நரி புகுந்து குருதி குடிப்பது போல, அந்நாடுகட் கிடையே வல்லரசுகள் புகுந்து திருவிளையாடல்கள் புரி வதாகச் சொல்லப்படுவதும் உண்மையாயிருக்குமா? எரி யும் நெருப்பில் எண்ணெய் ஊற்றுவது போல, போர்புரி யும் இருநாடுகட்கும், வல்லரசுகள் போட்டி போட்டுக் கொண்டு படைக் கலங்கள் உதவுவதாக உரைக்கப்படுவ தும் உண்மைதானா? வல்லரசுகட்கு அழகு, மெல்லரசு கட்கு இடையே அமைதியை நிலைநாட்ட முயல்வதேயா கும். வல்லரசுகள் ஒற்றுமையுடன் முயன்றால் இது முடி

